Nafarroako Parlamentuko Mahaiak, 2009ko ekainaren 1ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Nafarroa Bai parlamentu-taldeak aurkezturiko mozioa, zeinaren bidez Nafarroako Gobernua premiatzen baita eremu euskalduneko errepideetako xaflen errotulazio elebiduna dela-eta Euskarari buruzko abenduaren 15eko 18/1986 Foru Legeak xedatzen duena bete dezan, gehienez ere hilabeteko epean.

2. Nafarroako Parlamentuko Aldizkari Ofizialean argitara dadin agintzea.

3. Mozioa Herri Lan, Garraio eta Komunikazio Batzordean eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2009ko ekainaren 1ean

Lehendakaria: Elena Torres Miranda

MOZIOAREN TESTUA

Nafarroa Bai parlamentu-taldeak, Legebiltzarreko Erregelamenduan xedatuaren babesean, ondoko mozioa aurkeztu du, Herri Lan, Garraio eta Komunikazio Batzordean eztabaidatu eta bozkatzeko:

Zioen azalpena:

Euskarari buruzko abenduaren 18ko 18/1986 Foru Legeko 2. artikuluak hala dio:

1. Gaztelania eta euskara Nafarroako hizkuntza berekiak dira eta, horren ondorioz, herritar guztiek dute jakin eta erabiltzeko eskubidea.

2. Gaztelania da Nafarroako hizkuntza ofiziala. Baita euskara ere Nafarroako Foru Eraentza Birrezarri eta Hobetzeari buruzko Lege Organikoaren 9. artikuluan eta Foru Lege honetakoetan aurrikusitako eran.

Euskarari buruzko abenduaren 18ko 18/1986 Foru Lege Orokorreko 3. artikuluko 1. eta 2. idatz-zatiek hala diote:

1. Botere publikoek beharrezko diren neurriak hartuko dituzte herritarrak ez daitezen hizkuntzagatik baztertuak izan. 

2. Botere publikoek hizkuntz araua errespetatuko dute, foru lege honetan xedatutakoa eta hura garatzen duten xedapenen ondorio diren jarduketetan.

Hauek dira Euskarabideak darabiltzan irizpideak eremu euskalduneko errotulazioari dagokionez: errotulazio elebiduna, euskaraz eta gaztelaniaz, biek ezaugarri berdinak dituztela.

NA-170 errepidean, Elgorriagako bainuetxe berriaren parean, Nafarroako Gobernuak bi xafla paratu ditu errepidean, norabide banatan, baina xafla horiek ez dituzte betetzen arestian aipatutako arauak.  Bainuetxeko sarrera adierazten duten xafla horien errotulazioa gaztelania hutsean idatzita dago.

Euskarari buruzko abenduaren 15eko 18/1986 Foru Legearen 5. artikuluaren arabera, Elgorriaga eremu euskaldunaren barruan dago.

Kontuan hartuta arestian aipatutako arauak ez direla bete, parlamentu-talde honek ondoko erabaki proposamena aurkeztu du:

Nafarroako Parlamentuak Nafarroako Gobernua premiatzen du gehienez ere hilabeteko epean eremu euskalduneko errepideetako xaflen errotulazio elebiduna dela-eta Euskarari buruzko abenduaren 15eko 18/1986 Foru Legeak xedatzen duena eta Euskarabideren irizpideak bete ditzan eta errepideetako xaflen errotulazioa zuzen dezan.

Iruñean, 2009ko maiatzaren 25ean

Foru parlamentariak: Patxi Zabaleta Zabaleta eta Maiorga Ramírez Erro

